
Thema: Diolchgarwch
Diolch am ddwylo!

Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 

Adnoddau: Dwylo!! Printiau o ddwylo’r plant ar bapur, neu wedi torri allan, neu luniau o ddwylo ar PowerPoint. Byddai amrywiaeth o ddwylo’n ddelfrydol – dwylo plant a dwylo pobl, dwylo ifanc a dwylo hen, du a gwyn.

· Croeso i’n gwasanaeth Diolchgarwch. Heddiw rydyn ni am ddiolch am ddwylo. I dechrau rydyn ni am ddiolch am ddwylo ffeind un person arbennig iawn.
Cân: Caneuon Ffydd -303 (Margaret Cropper cyf. Dafydd Owen)

Os nad dych chi eisiau canu yna medrwch rannu’r penillion i’w darllen gan wahanol blant.

Dwylo ffeind oedd dwylo
Iesu ymhob man

Yn iachau y cleifion 
A bendithio’r gwan;

Golchi traed blinedig,

Dal rai isa’r byd,

Dwylo ffeind oedd dwylo

Iesu Grist o hyd.
· Roedd dwylo Iesu yn ddwylo ffeind iawn. Yn y Beibl rydyn ni’n darllen amdano drwy’r amser yn gwneud pethau gwyrthiol gyda’i ddwylo.

Dyma hanes Iesu yn cyfarfod â phlant bach,

Roedd pobl yn dod â'u plant bach at Iesu er mwyn iddo eu cyffwrdd a'u bendithio. Ond roedd y disgyblion yn dweud y drefn wrthyn nhw. Roedd Iesu'n ddig pan welodd nhw'n gwneud hynny. “Gadewch i'r plant bach ddod ata i,” meddai wrthyn nhw, “Peidiwch eu rhwystro, am mai rhai fel nhw sy'n derbyn teyrnasiad Duw. Credwch chi fi, heb ymddiried fel plentyn bach, wnewch chi byth ddod yn un o'r rhai mae Duw'n teyrnasu yn eu bywydau.” Yna cododd y plant yn ei freichiau, rhoi ei ddwylo arnyn nhw a'u bendithio.
· Dro arall fe roddodd Iesu olwg dyn dall yn ôl iddo,
Un diwrnod roedd Iesu'n mynd heibio, a gwelodd ddyn oedd wedi bod yn ddall ers iddo gael ei eni. ....Poerodd Iesu ar lawr a gwneud mwd allan o'r poeryn, ac wedyn ei rwbio ar lygaid y dyn dall.  Yna meddai wrtho, “Dos i ymolchi i Bwll Siloam” . Felly aeth y dyn i ymolchi, a phan ddaeth yn ôl roedd yn gallu gweld! 
Dyma'i gymdogion, a phawb oedd yn ei nabod fel y dyn oedd yn cardota yn gofyn, “Onid hwn ydy'r dyn oedd yn arfer cardota?”  Roedd rhai yn dweud “Ie”, ac eraill yn dweud, “Nage — er, mae'n debyg iawn iddo.” 

Ond dyma'r dyn ei hun yn dweud, “Ie, fi ydy e.” 

 “Ond, sut wyt ti'n gallu gweld?” medden nhw. 

 “Dyma'r dyn maen nhw'n ei alw'n Iesu yn gwneud mwd,” meddai, “ac yn ei rwbio ar fy llygaid. Yna dwedodd wrtho i am fynd i Siloam i ymolchi. A dyna wnes i. Ar ôl i mi ymolchi roeddwn i'n gallu gweld!” 
· Gwnaeth dwylo Iesu bethau rhyfeddol am fod Iesu’n berson rhyfeddol. Er mai Mab Duw oedd Iesu daeth i’r byd i ddangos cariad Duw i ni. Drwy ddefnyddio ei ddwylo bendithiodd blant, rhoddodd olwg i’r dall, gwellodd bobl sâl, daeth â rhai pobl oedd wedi marw yn ôl yn fyw, a bwydodd filoedd o bobl gyda dim ond pum torth a dau bysgodyn. 

· Diolch am ddwylo ffeind Iesu Grist. 

· Rydyn ni’n diolch hefyd am ddwylo ffeind pobl eraill.

· Diolch am ddwylo ffeind dad a mam sy’n rhoi plastar ar ein clwyfau (neu air addas i’ch ardal) pan dŷn ni wedi brifo. Diolch am y dwylo sy’n sychu ein dagrau a’n cwtsio (hygio/cofleidio/gafael yn dynn ynon ni) pan dŷn ni’n teimlo’n drist.

· Diolch am ddwylo’r athrawon sy’n rhoi tic ar ddiwedd ein gwaith. Diolch am eu dwylo medrus yn paratoi gwaith er mwyn i ni gael dysgu.

· Diolch am ddwylo’r nyrs a’r doctor sy’n helpu ni i wella pan dŷn ni’n sâl.
· Diolch am ddwylo’r ffermwyr a’r garddwyr sy’n tyfu bwyd i ni ei fwyta.
· Diolch am ddwylo’r siopwyr sy’n llenwi’r silffoedd ac yn agor y siopau i ni gael prynu bwyd a dillad.
· Diolch am ddwylo’r  Gweinidog sy’n agor y Beibl i ni ac yn ein dysgu ni am Iesu Grist a chariad Duw.

· Mae dwylo’n gallu’n clymu ni at ein gilydd (criw o blant yn gafael yn nwylo’i gilydd). A rydyn ni i gyd yn nwylo Duw.
Cân: Mae ganddo’r holl fyd/ y byd mawr yn ei law

Addaswch y geiriau i gynnwys y plant a’u dosbarthiadau ac unrhyw rai fydd yn gwrando e.e. Mae ganddo blant y meithrin yn ei law. Mae ganddo taid a nain yn ei law, mae ganddo ti a fi yn ei law.....a.y.y.b
· Mae dwylo yn wych (pawb i godi bawd)

Mae dwylo yn gallu dweud helo (pawb i chwifio’i dwylo) a ta ta (chwifio’i dwylo eto).
Mae dwylo yn ein helpu ni i ddathlu (Gwneud dwrn, codi braich yn uchel i’r awyr a gweiddi Hwre!)

Mae dwylo yn dangos ein bod ni’n gyfeillgar. (Un pâr i ddod ymlaen ac ysgwyd llaw yn ffurfiol; Un pâr i ddod ymlaen a gwneud high-5;  un pâr i ddod ymlaen a bwmpio dwrn wrth ddwrn; un pâr i ddod ymlaen a gwneud bob math o ystumiau dwylo mewn ‘handshake’ cymhleth!)
Mae dwylo’n gallu cadw ni’n dawel amser chwarae. (Gan amlaf y merched sy’n wych am chwarae gemau clapio, mae rhai’n gymhleth tu hwnt – pâr i ddod ymlaen i ddangos). 
· Waw! Dwylo...( edrych ar ei ddwylo).  Mae nhw’n rhyfeddol.

· (Sŵn y piano neu offeryn arall) Ac mae nhw’n helpu ni i greu miwsig hyfryd.

· Nôl yn 1985 fe penderfynodd criw o gantorion Cymraeg helpu pobl yn Affrica oedd yn dioddef o newyn dychrynllyd. Cyfansoddwyd cân o’r enw ‘Dwylo dros y môr’. (Os am glip/clywed y gân ewch i youtube). Roedden nhw’n credu ei bod hi’n bwysig iawn ein bod ni yma yng Nghymru yn defnyddio’n dwylo i estyn dros y môr a helpu eraill. Ac fe wnaeth pobl ymateb yn ardderchog wrth brynu’r gân ac aeth miloedd o bunnoedd i helpu’r rhai oedd yn dioddef.

· Mae hyn yn mynd a ni’n nôl i gychwyn y gwasanaeth – mor bwysig ydy dwylo ffeind. 
Dwylo ffeind oedd dwylo

Iesu ymhob man

Yn iachau y cleifion 

A bendithio’r gwan.

· Gad i mi dy wylio,

Iesu, ar fy nhaith,

Nes troi’n ffeind fy nwylo

innau yn dy waith.

· Gweddïwn: Diolch Dduw am ddwylo ffeind. Rydyn ni i gyd yn gyfrifol am yr hyn mae’n dwylo ni yn ei wneud. Helpa ni i ddefnyddio’n dwylo i wneud pethau da. Helpa ni i ddefnyddio’n dwylo i weithio ac i helpu, i weini ac i gysuro. Helpa ni i fod yn bobl gyda llaw agored. Helpa ni i gofio mai dwylo ffeind oedd gan Iesu, a helpa ni i ddilyn ei esiampl. Amen.

Gorffen gyda chân os dymunwch.

Cymer di fy nwylo,


Arglwydd Iesu, nawr;


Gwna hwy’n gryf i rannu


Caredigrwydd mawr;


Gad i mi dy wylio,


Iesu, ar fy nhaith,


Nes troi’n ffeind fy nwylo


innau yn dy waith.

